
Formáli      

 

Þróun á raflausnum fyrir heimilin er hröð og í sögulegu samhengi er mikið að gerast í 

rafbúnaði er snertir heimilin. Má þar nefna rafbílavæðingu sem hefur orðið til þess að margir 

eru að koma sér upp heimahleðslustöðvum. Tengingar fyrir gömlu símana eru á útleið og 

ljósleiðari sér um samskipta tengingar heimilanna sem og nýjar tegundir ljósgjafa eins og 

LED, sem kallar á breytingar á dimmum.  

Eftir margra ára fjarveru frá rafmagnsvinnu vegna annarra starfa sem valist hafa í lífinu eru 

þetta áhugaverðar breytingar sem eru að eiga sér stað. Innleiðing hússtjórnakerfa fyrir 

heimili, fyrirtæki og stofnanir er í sjálfu sér ekki ný af nálinni en sú breyting að svokölluð 

snjallkerfi eru að ryðja sér til rúms vekur áhuga. 

Hússtjórnarkerfin inni á heimilum voru á byrjunarreit þegar skýrsluhöfundur lauk sínu 

sveinsprófi árið 1997. Markt hefur því gerst á þeim markaði síðan og þróun hröð. Mikið 

framboð af búnaði sem flokkast undir snjallheimili má nú finna á netinu og í verslunum.  

Á samfélagsmiðlum má sjá ýmsar skoðanir og umræður um leiðir sem menn fara við 

snjallvæðingu heimila. Mín upplifun af umræðunni er að verið sé að finna upp hjólið aftur og 

aftur, ekki sé mikið verið að leita álita fagaðila og svo virðist sem þátttaka þeirra í 

umræðunni sé mjög lítil.  

Verkefnið er fyrst og fremst valið til að koma sér nær þeim heimi sem hefur verið höfundi 

hulinn um snjallheimili. Vonir standa til að eftir lestur þessa skýrslu sé hægt að taka betur 

þátt í þeim umræðum og ákvarðanatökum er snúa að sjálfvirkni á heimilum.  

Langar mig að þakka fjölskyldunni og samstarfsmönnum fyrir þá hjálp og umburðarlyndi sem 

þau hafa veitt á meðan verkefninu stóð. 

Inngangur 
 

Nútíma þjóðfélag byggir á hröðum samskiptum og miklu magni upplýsinga. Heimilin eru þar 

engin undantekning enda eru flest heimili með öflugar internet tengingar gegnum 

ljósleiðara. Flest erum við sítengt við netið hvar sem við erum í gegnum símann sem oftast 

er í seilingarfjarlægð. Heimilin eru með margskonar búnað sem getur tengst saman 

þráðlaust og veitt upplýsingar eða framkvæmt aðgerðir eftir fyrirfram skilgreindum 

forsendum. 

Hversu þægilegt er að geta gripið símann eða næstu spjaldtölvu og gert þar helstu aðgerðir á 

einum og sama staðnum, þ.e.a.s slökkva/kveikja ljósin, hækka/lækka hitann í herberginu, 

setja öryggiskerfið á nú eða breyta í „kósý“ stillinguna og kalla fram mýkri lýsingu með 

ljúfum tónum? 

Þetta er það sem við köllum snjallheimili, möguleikarnir eru fjölmargir með því að tengja 

saman ólík kerfi á heimilinu með lausnum sem kallaðar eru snjallkerfi eða hússtjórnarkerfi. 

Þá vakna upp nokkrar spurningar þegar öllum þessum möguleikum er velt upp:  

• Hver eru þessi kerfi, snjallkerfi og hússtjórnarkerfi og hver er helsti munurinn á þeim?   

• Hver setur búnaðinn upp?  

• Hver forritar búnaðinn, hringi ég í rafvirkjann eða tölvunarfræðinginn til að hjálpa 

mér?  

• Hver má gera hvað?  

Í þessu lokaverkefni verður leitað svara við þessum spurningum og skoðað hvernig standa 

skal vörð um lögverndað starf rafvikja og hvar liggja mörkin í hans starfi ? 

Kafli 1  

Snjallheimili 
 

Skilgreining á því hvað snjallheimili er, er erfitt að setja fram. Á einfaldan máta má segja að 

það sé, í raun öflugt netheimili. Stærðin eða umfangið skiptir ekki máli, þetta geta verið frá 

litlum studio íbúðum upp í stærðar einbýlishús eða fjölbýlishús. Það „fann“ enginn upp á 

snjallheimili og enginn sem getur gert tilkall til þess að vera hugmyndasmiður þess.[1] 

IoT, eða Internet of Things er notað yfir þau tæki sem með þráðlausum tengingum geta haft 

samskipti sín á milli og framkvæmt aðgerðir án þess að mannshöndin komi nálægt. Með 

þessu geta mörg ólík kerfi talað saman, skipst á gögnum og framkvæmt aðgerðir sem fyrir 

fram hafa verið skilgreindar af notendum. Þetta geta verið áþreifanlegir hlutir eins og t.d. 

ljós, rofar, heimilistæki, leikföng, húsgögn og allt upp í bíla. En einnig óáþreifanleg gögn sem 

aðgengileg eru með rafrænum hætti t.d. veðurspá, orkunotkun o.fl., sem þannig má t.d. 

stuðla að orkusparnaði og auknum þægindum innan heimila.[2]  

Líklegt verður að teljast að snjallheimilið sé þróun frá hússtjórnarkerfum sem hafa samskipti 

milli búnaða. Hússtjórnakerfi hafa verið dýr og erfitt að koma upp í eldri húsnæðum. Með 

auknum hraða á interneti og þráðlausum samskiptum, hefur þróast búnaður sem býður 

uppá möguleika á að innleiða sömu þægindi og hússtjórnarkerfin bjóða, inn í ný og eldri 

húsnæði.[1] 

Snjallheimili er mjög ung hugmyndafræði að heimili og er rétt að slíta barnskónum og er að 

mótast í ákveðna átt. Heimilinn geta verið mjög ólík og með ólíkar þarfir, það sem hentar 

einum eða einum finnst spennandi er ekki endilega það sem öðrum finnst að eigi heima á 

sínu heimili.[1] 

Útfrá þessari þróun hússtjórnarkerfa yfir í snjallkerfi innan heimila skulum við bera saman 

snjallkerfi og hússtjórnarkerfi. Bæði þessi kerfi geta sinnt uppsetningu á heimili eins og 

Mynd 1 sýnir en það er dæmi um búnað sem snjallheimili eru að leitast við að stjórna.[1] 

 

Mynd 1: Yfirlitsmynd af möguleikum innan Snjallheimilis[3] 

Snjallkerfi 
 

Skilgreining 

Hvað er það sem flokkast undir snjallkerfi? Allt sem tengist innan nets sem stýranlegt er frá 

tölvubúnaði eða hefur þráðlaus samskipti sín á milli getur flokkast sem snjallbúnaður. 

Þróunin hefur verið sú að brátt mun allur búnaður í kringum okkur geta tengst inn á netið og 

haft samskipti sín á milli og við t.d. spjaldtövu eða síma.  

Snjallkerfi sem ætlunin er að einblína á til að fá svör við spurningum okkar eru þau kerfi sem 

snúa að störfum rafvirkja, eins og t.d. rofar, ljós og hitaskynjarar, allt búnaður sem við 

daglega snertum á í okkar umhverfi. 

 

Eiginleikar 

Hægt er að fá lausnir í snjallkerfum fyrir allar helstu aðgerðir heimilisins í lágspennu og 

smáspennu. Þetta eru í flestum tilfellum mjög aðgengilegar lausnir og einfaldar í 

uppsetningu. Flestar lausnirnar koma tilbúnar til uppsetningar t.d. perur sem skrúfaðar eru í 

perustæði og stjórnað er með appi til að kveikja, slökkva, dimma og/eða skipta um liti. 

Einfalt er að bæta við perum og búa til senur af lýsingu sem valdar eru í appinu og virkjaðar 

eru í ólíkum rýmum heimila. Eins og Mynd 2 sýnir þá er úrvalið mikið og fjölbreytt. 

 

 

Mynd 2: Snjallperur, aðeins brot af framboði[4] 

 

Uppsetningin á búnaði getur verið flóknari ef fara á út í að koma fyrir snjallrofum sem einnig 

eiga að stýra ljósum eða jafnvel koma á stýringum fyrir gardínur o.fl. Notendur vilja ekki 

þurfa að fara inn á mörg ólík öpp til að stjórna sínum snjallbúnaði og því hefur þróunin orðið 

sú að sameina allt í eina stýringu. Með því er hægt er að stjórna sem flestu frá einum stað og 

lesa sem mestar upplýsingar frá heimilinu á sama stað.  

Möguleikarnir eru nokkrir til að ná fram þeim eiginleikum t.d. að sameina allt í einu appi hjá 

Google eða Iphone. Þá er jafnframt möguleiki á að bæta við raddskipun sem auðveldar 

stjórnun aðgerða.  

Annar möguleiki er að setja upp brú til að sameina stýringar á einn stað ólík kerfi. Hafa þarf í 

huga nokkur atriði til að velja réttar brýr. Hlutverk þeirra er að sameina samskipti kerfa á 

einn stað og hafa samskipti þaðan við notendur. Þó hlutverkið sé stórt þá fer ekki mikið fyrir 

þessum búnaði eins og Mynd 3 sýnir, en þar má sjá dæmi um hefðbundna brú. Hún þarf að 

ná þráðlausum samskiptum við búnaðinn sem er í notkun og ýmist að vera tengd netinu 

þráðlaust eða með streng.  

 

 

Mynd 3: Dæmi um snjallbrú [5] 

 

Eitt af því sem þarf að hafa í huga við val á brú er hvaða búnaði á hún að tengjast og á hvaða 

máli hefur hún samskipti. Ekki allar brýr skilja öll samskiptamálin. Zigbee, Z-Wave, Bluetooth 

og Wify, eru örfá dæmi um stöðluð samskipti en nánar verður fari yfir þessa staðla síðar. 

Eins þarf að hafa í huga að brúin sé örugg, sé búin marglaga auðkenni sem tryggi öruggari 

samskipti við netið og komi í veg fyrir að hægt sé að „hakka“ sig inn á kerfið og þannig t.d. 

taka útidyrahurðina úr lás.[5] 

Helstu tæki eða búnaður sem verið er að stjórna á snjallheimilum eru t.d. ljós, hiti, 

öryggiskerfi, myndavélakerfi, hátalarar, snjalllásar, gluggar og gardínur.[6]  

Hitakerfi heimilisins er eitt af því sem margir velja sér að snjallvæða. Á Mynd 4 má sjá dæmi 

um búnað sem hægt er að fá frá Danfoss og er hluti af snjallkerfi frá þeim.[7] 

Mynd 4: Danfoss búnaður og Ally snjallstýring [7] 

 

Frá Danfoss er hægt að fá snjallstýringu bæði fyrir ofna og gólfhita. Þannig má stjórna hitun 

húsa með appi kerfisins eða frá brú. Með því getur notandinn verið með yfirsýn yfir hita í 

hverju herbergi og stjórnað honum. Hægt er að setja upp skipulag fyrir hvern dag þar sem 

hiti er lækkaður eða hækkaður á mismunandi tímum, t.d. þegar fólk er sofandi er hiti 

lækkaður en byrjar að hækka klukkustund áður en viðkomandi vaknar.[7] 

Eitt af því sem við þekkjum flest er að þegar gluggar eða svalahurðir á heimilinu eru opnaðar 

fara ofnar eða gólfhiti á fullt. Þegar kerfið skynjar svo snögga kólnun þá fer það í svo kallað 

„open window“ viðbragð og byrjar ekki að hita fyrr en 30 mínútum eftir að kólnunin hófst. Í 

kerfinu er gerfigreind sem skynjar og stjórnar jafnari hitun innan heimilisins, hún skynjar 

hvar þarf að draga úr hitun til að önnur herbergi fái betri hitun.[7]  

Mynd 5 sýnir Danfoss kerfið og myndrænt þann fjölda möguleika sem hægt er að stjórna í 

kerfinu. Ávinningur af kerfi eins og þessu er orkusparnaður og mun betri hitadreifing innan 

heimilisins. [7] 

 

Mynd 5: Myndræn framsetning á Danfoss Snjalllausn [7] 

Eins og komið hefur fram byggjast snjallkerfi á þráðlausum samskiptum eins og t.d. Zigbee, 

Z-wave, Wifi, eða Bluetooth samskiptum á milli búnaðar í umhverfinu, hvort sem það eru 

ljósaperur, rofar, heimilistæki eða annar nettengdur búnaður. Búið er að setja upp nokkra 

staðla fyrir samskipti á milli þessara búnaða og er útbreiddasti staðallinn Zigbee.  

Zigbee vottaður búnaður er að vinna á 2.4GH tvíátta kerfi eða svokallaðri „Mesh“ tækni. 

Þetta þýðir að búnaðurinn talar þráðlaust sín á milli á eigin neti og er að vinna á sama 

tíðnisviði og önnur tæki heimilisins sem hafa samskipti út á netið. Þetta er um leið einn 

helsti ókostur Zigbee staðalsins því það geta komið upp árekstrar í samskiptum á netinu inn 

á heimilinu.[8]  

Það sem átt er við með „Mesh“ tækni er að hver búnaður er í raun bæði sendir og 

móttakari. Þannig verður samskipta netið á milli búnaða þéttofið eins og köngulóarvefur 

eins og sýnt er á Mynd 6. Með þessari tækni geta þráðlausu samskiptin innan heimilisins 

ferðast langa leið en umfram allt, tryggir öruggari samskipti, ef ein punktur fellur niður þá 

hefur kerfið alltaf tök á að reyna aðra leið. Drægni í beinni sjónlínu er yfir 300 metrar en í 

kringum 75 til 100 metrar innan íbúða. Með réttri dreifingu Zigbee búnaðar innan íbúðar 

verður alltaf til leið fyrir samskiptinn á milli búnaðar. Svörun á þráðlausum rofum kerfisins er 

góð eða um 16ms og orkunotkun hvers rofa er mjög lítil. Rofarnir ganga fyrir rafhlöðum sem 

skipta þarf um á nokkurra ára fresti. Þar sem rofar kerfisins ganga fyrir rafhlöðum þá verða 

þeir endastöð „Mesh“ tækninnar. Ef þeir væru að vinna sem móttakarar og sendar þá væri 

orkunotkun þeirra of mikil til að geta unnið á rafhlöðum.[8] 

 

 

Mynd 6: net Zigbee samskipta.[8] 

Tvíátta kerfi þýðir að kerfið getur sent gögn fram og tilbaka, gefið frá sér skipun og tekið á 

móti upplýsingum um stöðu.  

Ókostir við Zigbee kerfisins til viðbótar við það sem þegar hefur verið nefnt varðandi Wifi 

hlutann, er að það er svokallað „single point of failure“ sem þýðir að kerfið er háð einhverju 

einu til að halda fullri virkni. Í tilfelli Zigbee er það routerinn sem ekki má missa nettengingu 

því þá hættir kerfið að virka nema það hafi verið settir upp rofar þá halda þeir áfram að virka 

á ljósin.[6][9] 

Annar samskiptamáti sem er þó minna útbreiddur er Bluetooth. Þau samskipti fara fram á 

Bluetooth low energy og nota „Mesh“ tækni sambærilega við Mynd 6. Hins vegar eru mun 

styttri vegalengdir sem geta verið á milli búnaðar eða rétt um 10 metrar að hámarki áður en 

merkið fer að verða óáreiðanlegt. Bluetooth tæknin er ekki að lenda í neinum árekstrum við 

önnur nettengt tæki heimilisin og er því áreiðanlegri að því leyti.[6] 

Wifi tengdur búnaður hefur samskipti beint við router hússins og er að vinna á 2,4 GHZ, og 

getur því líkt og Zigbee verið að lenda í árekstrum á netinu. Það getur því reynst nauðsynlegt 

að taka frá bandbreiddir innan tíðnisviðsins fyrir þennan búnað til að komast hjá árekstrum. 

Þetta gæti þó breyst þar sem netsamskipti á heimilum eru að færast meira í 5 GHZ. Wifi er 

líklegast einfalldasta uppsetningin á snjallheimili. Ástæðan er sú að flestir eru nú þegar með 

öflugt þráðlaust net á heimilinu og þar sem Wifi vinnur ekki á „Mesh“ tækni þá þarf hver og 

einn búnaður að eiga samskipti við þráðlausan Wifi sendi á heimilinu.[10] 

Z-Wave búnaður er mjög svipað uppbyggður og Zigbee en helsti munurinn er að hann vinnur 

á lægri tíðni eða í kringum 900 MHZ. Þar með er hann með eigin tíðni svipað og Bluetooth 

tæknin verða ekki árekstrar við önnur samskipta tæki á heimilinu. Z-Wave notar „Mesh“ 

tæknina einnig og er drægni á samskiptum milli eininga er í kringum 100 metrar.[11] 

 

Mynd 7: Dæmi um uppsetningu á neti snjallheimilis [12] 

Við val á búnaði sem nota skal er rétt að huga að öryggi. Mynd 7 sýnir dæmigerða 
uppsetningu á neti heimilis með snjallbúnaði. Það sem neytandinn þarf að átta sig á er að 
ekki er eingöngu um að ræða samskipti á milli búnaðar innan heimilisins. Við uppsetningu er 
búnaðurinn skráður og tendur við forrit framleiðanda og þó að samskiptin séu svo færð í brú 
eða samtengd við t.d. Google home, þá eru ennþá til staðar samskipti við þriðjaaðila þ.e.a.s 
framleiðandann. Setja þarf upp stillingar fyrir búnaðin í appinu og því er ekki hægt að stýra 
búnaðinum nema með tengingu við framleiðandann. Hér eru því komin á samskipti út á 
netið sem framleiðendur segja að séu órekjanleg og dulkóðu en hýst í skýjalausnum sem tala 
við búnaðinn.[12] 

IFTTT ( If this than that ) býður uppá að öpp geti talað saman og verða þá ennfrekari 

samskipti á milli þriðjaaðila og brúar. Þessi tenging sameinar öpp og gerir þeim kleift að 

mynda röð aðgerða eins og nafnið ber með sér; ef þetta, þá þetta og hitt. Þá er átt við að ef 

einhver aðgerð er valin, þá eiga atburðir að gerast í ákveðinni röð. T.d. ef ýtt er á af heiman 

takka í forstofu þá slökkna öll ljós og dregið er fyrir gluggana í stofunni og öryggiskerfið fer á 

vörð. Allt gerist þetta með því að ýta á einn takka þegar húsið er yfirgefið.[13]  

Við þessi samskipti telja menn að aukinn áhætta fylgi og meiri líkur á brotalöm varðandi 

öryggi snjallheimilisins. Aðgengi þriðjaaðilans að upplýsingum um hegðun heimilisfólks sé 

orðið of mikið og bregðast verði við því á einhvern hátt. Mjög áhugaverðar vangaveltur eru 

uppi um aðgang sem þennan og með aukinni gerfigreind er hætt við að upplýsingar sem 

nálgast má með þessum hætti geti orðið mjög verðmætar í framtíðinni.[13] 

Netglæpir hafa aukist mjög á undanförnum árum og eru orðnir það umfangsmiklir að 
yfirvöld í mörgum löndum einblína á það í auknumæli að uppræta og hjálpa til við að auka 
öryggi á netinu.[14] 

Forsjóri Persónuverndar hefur bent á að neytendur verði að vakna betur til vitundar um 

áhrif snjallvæðingar og hvaða afleiðingar hún getur haft í för með sér, sé grundvallar reglum 

um persónuvernd ekki fylgt. Hefur hún bent á að fleirri og fleirri gagnagrunnar með 

viðkvæmum persónugreinanlegum upplýsingum séu að verða til og mikilvægt sé að verja 

öryggi upplýsinganna.[15] 

Í september 2021 gaf Staðlaráð Íslands út staðalinn ÍST WA 302:2021. Þar kemur fram að 

mikil þörf er fyrir leiðbeinginar um öryggi IoT. Ástæða þess er að komið hafa upp fjöldamörg 

dæmi um innbrot í snjallbúnað á heimlium, og hversu auðvelt það var.[16]  

Leiða má líkur að því að hætt sé við að gagnalekar framtíðarinnar komi frá litlum 
framleiðendum ýmiss konar búnaðar t.d. snjallbúnaða. Slík framleiðsla getur gert 
netglæpamönnum kleift að komast inn í kerfi heimilana. Með þeim aðgangi er hægt að 
komast yfir upplýsingar um þá hegðun sem á sér stað á heimilinu, t.d. hvenær er heimilisfólk 
sofandi eða ekki heima. Búnaður sem er tengjanlegur út á netið er orðin svo fjölbreyttur  
eins og t.d. ísskápar, leikföng og þvottavélar og getur allur þessi búnaður orsakað brotalöm í 
öryggi heimilisins. Það getur verið mjög eftirsóknarvert að komast yfir upplýsingar sem 
þessar þar sem t.d. útidyrahurðir heimila eru læstar með snjalllásum eða bílskúrshurðum 
stýrt með rofa einingu. Persónuupplýsingar eru einnig alltaf að verða verðmætari og 
verðmætari og nýtast til að greina þarfir og venjur fólks.[12] 



15 
 

Þekkt dæmi um netglæp er þegar óprúttnir aðilar komust á net heimilis í gegnum barbie 
dúkku sem var Wifi tengd og mikrafónn í dúkkunni var aðgegnilegur. Þar vantaði uppá 
vandaðar öryggisvarnir sem ollu því að aðilar komust inn á net heimilisins og höfðu þar með 
aðgang að persónu greinanlegum upplýsingum um heimilisfólkið.[12][17] 

Margar og misjafnar ástæður geta legið að baki því að fólk tekur ákvörðun um að breyta 

heimili sínu í snjallheimili með því að nýta sér snjallkerfi.  

Til eru dæmi um fólk sem er að leita eftir sjálfstæði, eldrafólk, öryrkjar og fatlaðir sem geta 

nýtt sér þessa tækni. Raddstýring getur til að mynda auðveldað fólki sem glímir við líkamlega 

erfiðleika, daglegt líf.[18]  

Þægindi, kósí, sparnaður eða eitthvað nýtt eru líklega þau orð sem flestir koma upp með 

þegar spurt er að því hverju er verið að leita eftir í snjallheimilinu.   

Þægindi, þar sem hægt er að gera allt á einum stað eða nota raddskipun til að framkvæma 

hlutina án þess að þurfa að hreyfa sig. Eða slökkva ljósin á einum stað í stað margra þegar 

hús er yfirgefið.  

Kósí lýsing eða tónlist sem skapar stemmingu sem fólk er að leita að, og hægt er að stilla á 

margan hátt í gegnum snjallheimili.  

Sparnaður, snjallar lausnir í hitastýringu eða loftkælingu geta aukið sparnað heimilisins á 

sviði hitunar eða kælingar.  

Eitthvað nýtt, nýjungagirnd okkar ýtir undir að setja upp eitthvað sem aðrir hafa ekki. Taka  

áskorun um að láta búnaðinn tala saman eins og hitastýringu, loftkælingu, gluggatjöld og 

glugga eða jafnvel veðurstöð til að taka tillit til veðurs úti.  

Flestir byrja smátt og einfalt eins og t.d. á lýsingu í svefnherbergi þar sem hægt er að slökkva 

ljósið í símanum þegar komið er upp í rúm. Þægindi að geta farið í app í símanum eða notað 

raddskipun til að minnka lýsinguna í herberginu eða slökkva ljósin alveg.  

Oft er fólk að reyna að auka við öryggi heimilisins með myndavélakerfum eða 

vöktunarkerfum án þess að gera samninga við öryggisfyrirtæki.  

Eiginleikar á vel útfærðu og skipulögðu snjallkerfi virðast óteljandi, það getur verið snúið að 

sjá hvaða leið er best og á hvaða búnað á að veðja því úr svo mörgum framleiðendum er að 

velja. Mynd 8 sýnir lítið brot af þeim fjölda snjalltækja sem tengjanleg eru við Google home. 

Mynd 8: Lítið brot af þeim aðilum sem eru í Google home appinu. 

 

 

Kostir og gallar 

Þegar snjallkerfin eru skoðuð er erfit að sjá tréð fyrir skóginum. Það er til mikill fjöldi af 

perum, rofa lausnum og heimilistækjum sem flokkast undir snjallbúnað. Villta vestrið kemur 

upp í hugann þegar markaðurinn er skoðaður og hvar á að byrja er erfitt að sjá við fyrstu 

sýn.   

Þetta verða að teljast bæði kostir og gallar enda gerir fjöldi framleiðenda það að verkum að 

búnaðurinn getur verið ódýrari en annars.   

En fjöldinn getur líka komið fram í formi galla því hverjum er treystandi fyrir því að tengja 

heimilið þitt út á netið. Það þarf að huga að öryggi, mikil samkeppni getur leitt til slælegra 

vinnubragða til að ná fram betri verðum. Ef allt er snjallvætt þá eru hurðir orðnar með 

snjalllásum og myndavélar og öryggiskerfi jafnvel bara tengd í símann hjá eigendum en ekki 

til öryggisfyrirtækja í vöktun. Það þarf því að vanda valið vel og velja sér búnað með 

viðurkendum öryggisstaðli og búnað sem er í framþróun til að verja heimilið.  

Annar galli er að ekki eru til margir möguleikar í að nýta þá rofa eða innlagnaefni sem til 

staðar er í húsum. Því er oft verið að finna lausnir eða sem líkasta efnið til að geta verið með 

snjallrofa á veggjum. Þetta er þó að breytast þar sem mun fleiri möguleikar eru á því að setja 

inn í rofadós á bakvið rofa þráðlausa einingu sem tengd er ósnjöllum rofa til að stýra búnaði. 

Einnig eru að koma fram snjallrofar sem eru smekklega hannaðir og hafa margþætta 

möguleika á við venjulega rofa. Mynd 9 sýnir rofa frá Grenton sem hefur fjóra hnappa sem 

hver um sig getur innihaldið fjórar aðgerðir Auk þess er innbyggður hitanemi og hægt er að 

hafa skjá sem sýnir stöðu á hita í herberginu. Rofinn er með Z-Wave samskiptum eða „bus“ 

tengjanlegur við kerfi Grenton.[19]  

Mynd 9: Rofi sem getur framkvæmt 16 aðgerðir[20] 

 

Kostirnir eru að hægt er að fá lausnir á mjög sanngjörnu verði. Skemmtilegar ódýrar lausnir 

t.d. í lýsingu til að fá mismunandi liti frá ljósi til að skapa stemmingu. Hægt er að setja upp 

þráðlausan búnað sem áður krafðist mikillar lagna vinnu.  

Kafli 2 

Hússtjórnarkerfi 
 

Skilgreining 

Hússtjórnarkerfi eru kerfi til að stýra og samþætta marga þætti bygginga. Slík kerfi einfalda 

rekstur bygginga og bæta yfirsýn yfir rekstur kerfa. Hægt er að stjórna mörgum kerfum eins 

og loftræstikerfum, hitun, lýsingu, öryggi og aðgangsstýrikerfum. Hægt er að takamarka 

aðgang að því hvað notandi má gera eða stjórna kerfum með sjálfvirkum hætti.[21]  

Helstu hússtjórnakerfi eru t.d. KNX, Dali og DMX ásamt fleiri möguleikum. Fjallað verður 

nánar hér á eftir um KNX kerfið sem orðið er mjög útbreitt sem lausn til að stýra lýsingu, 

loftræstingu, gluggum o.fl. Dali kerfið er að mestu leyti notað til stýringar á lýsingu og senum 

fyrir lýsingar, kosturinn við kerfið er að hver lampi fær auðkenni og er stýranlegur óháð 

öðrum ljósum í rýminu. DMX, er meira notað sem stýring á díóðu lýsingu í ljósgjöfum sem 

eru líka með hreyfanlegan eiginleika eins og t.d. í leikhúsum.[21] 

Svo virðist sem að í kringum 2007 hafi fyrir alvöru hafist markaðssetning fyrirtækja hér á 

landi á hússtjórnarkerfum fyrir heimilin, en fyrstu kerfin hér á landi eru þó frá því í kringum 

1996.  Þessi kerfi stjórnuðu á þeim tíma þeim búnaði sem prýddi lúxusheimilið. Ljósastýring, 

hitastýring, hljóð og mynd var þá stýrt á ákveðnum stöðum innan herbergis, á veggföstum 

rofum eða hitastillum. Hægt var að fá fjarstýringar sem gátu svo stýrt þessum aðgerðum 

líka.[22]  

Árið 1990 hófu nokkrir framleiðendur rafbúnaðar samstarf um að setja upp staðal til að 

byggja á hússtjórnarkerfi. Sá staðall er í dag nefndur KNX og byggir á „bus“ samskiptum. 

Kerfið er eins og Mynd 10 sýnir, tvíþætt þ.e.a.s. riðstraumsrás sem vinnur á 230/400V AC og 

hinsvegar jafnstraumsrás sem vinnur á 30V DC. Með þessu eru samskiptin send með 

jafnstraumsrásinni til búnaðar sem tengdur er riðstraumsrásinni, sem verður til þess að 

viðkomandi búnaður, t.d. ljósgjafi virkjast. 

 

 

Mynd 10: „Bus“ samskipti eins og KNX vinnur á [23] 

Þessi staðall er í stöðugri þróun og mikill fjöldi búnaðar framleiddur undir staðli KNX, sem er 

lang útbreiddasti staðallinn fyrir hússtjórnarkerfi á stórum sem smáum vinnustöðum, 

skólum og heimilum.[24] 

 

 

Eiginleikar 

Helstu eiginleikar hússtjórnakerfa er samþætting stýringa á mörgum kerfum eins og lýsingu, 

hita og dyrasíma. 

Hússtjórnarkerfi er í flestum tilfellum sett upp á stofnunum, skólum og skrifstofubyggingum 

þar sem óskað er eftir því að stýra mörgum kerfum í gegnum eitt viðmót.  

Hússtjórnakerfum er bæði hægt að miðstýra eða dreifistýra en algengast er í 

íbúðarhúsnæðum að miðstýra kerfinu. Það þýðir að allt er lagt út frá aðal rafmangstöflu 

hússins. Rafmagnstaflan verður því að vera mjög stór þar sem dimmar, rofaliðar, hitastillar 

og samskiptaeiningar eru staðsettar þar. Mynd 11 a, b og c sýna dæmi um KNX búnað fyrir 

töflu til að stýra dimmanlegum ljósum, gardínum og búnaði sem er on/off,  og Mynd 12 

umfang búnaðarins þegar hann er kominn í rafmagnstöfluna en hver stýrieining getur verið 

að nota 4-12 greina pláss í töflu.  

 

 

 

   

a) b) c) 

Mynd 11: Dæmi um KNX free@home búnað.[25][26][27] 

Mynd 12: Dæmi um uppsetningu á rafmagnstöflu íbúðarhúss 

 

Í stærri húsnæðum eins og fyrirtækjum eða stofnunum er það kostur að geta dreifistýrt 

kerfinu þar sem um stórar byggingar er að ræða og margar rafmagnstöflur. Í kerfi sem er 

dreifistýrt tala einingar hússtjórnakerfisins saman í gegnum kapal í nettengingu sem gerir 

samskipti mun öruggari.  

Framleiðendur hafa leitað leita til að einfalda hússtjórnarkerfin svo þau henti betur til 

heimilisnota. Stórir framleiðendur eins og ABB og Hager hafa komið fram með lausnir sem 

byggja á grunni KNX.  ABB framleiðir sína lausn undir merkinu free@home og Hager undir 

merki, Berker KNX-easy. Kerfi þessi eru fyrirfram forrituð sem gerir það að verkum að þau 

krefjast ekki jafnmikillar þekkingar við forritunar vinnu eins og flókinn KNX kerfi.[24]  

 

 

Mynd 13: ABB free@home uppsetning á íbúð til forritunar[28] 

Mynd 13 sýnir dæmi um forritunar svæði free@home kerfis. Þar er á einfaldan hátt teiknað 

upp svæðið sem líkir eftir rýmum í íbúðinni og kerfið á að stýra. Á einfaldan máta má svo  

draga inn í rýmin rofa og ljós sirka á þeim stöðum þar sem þau eru staðsett. Á Mynd 14 má 

sjá hvar búið er að setja tímastillta morgunsenu sem kveikir á ákveðinni ljósasenu í stofunni. 

Í þessari aðgerð þá munu gardínurnar dragast frá gluggunum einni mínútu síðar. Einfalt er 

að setja upp senur sem og stillingar fyrir hvert rými og ákveða hvaða rofar gera hvað eða 

tímastilla hvaða tíma dags fyrirfram ákveðnar senur virkjast. [28] 

 

 

Mynd 14: ABB free@home, dæmi um tímasettar aðgerðir[28] 

 

Virkni eins og fjallað var um í 1. kafla, um hitastýringar er hér enginn fyrirstaða og hægt að 

byrja hitun á heimilinu rétt áður en íbúar vakna. Hægt að setja upp aðgerðaskjái eins og sést 

á Mynd 15 sem sýnir stöðu hvers herbergis fyrir sig og gerir notendum kleift að stýra öllum 

rýmunum.[28] 

Mynd 15: ABB free@home, aðgerðaskjár[29] 

 

Telja má líklegt að þeir sem velja öflug hússtjórnarkerfi séu fyrst og fremst að horfa til þess 

að kerfið sé áreiðanlegt, viðhalds lítið og sinni sínu hlutverki óháð öðrum hlutum. Að auki sé 

verið að horfa til þæginda og að kerfið hjálpi til við sparnað heimilisins t.d við húshitun eða 

kælingu. Þá sé t.d. horft til þess að kerfin séu að tala saman svo sem hitakerfi, gluggaopnun 

og gardínur.  Sá ávinningur að láta kerfin tala saman getur verið ótvíræður. Hægt er að draga 

fyrir gardínur til að koma í veg fyrir að mikill hiti sé innandyra á sólríkum dögum þegar 

enginn er heima. Þannig má draga úr þörf til að kæla niður með loftkælingu eða minnka 

hitasveiflur.  

Einnig er hægt að stýra gluggum ef vindur er of mikill eða að breyta því hvaða gluggar eru 

opnir út frá því hvaða vindátt er hverju sinni. Til að ná þessari virkni fram má bæta við kerfið 

veðurstöð eða sækja á netið veðurspár eða upplýsingar frá veðurstöðvum í nágrenni. 

Forritun sem þessi er ákjósanleg á heimilum og hefur einnig verið notuð á vinnustöðum þar 

sem klukkan eitthvað ákveðið lokast allir gluggar, ljós slökkna og öryggiskerfi fer á vöktun. 

Hússtjórnarkefi geta einnig tengst IFTTT ( If this than that ) sem fjallað var um í kafla 1. 

Þörfin fyrir það er mun minni þar sem kerfin bjóða uppá lausnir í sínum röðum sem leysa 

margar aðgerðir og hægt að forrita saman í kerfinu. Eins og sést á Mynd 16 sem er af GIRA 

KNX kerfi og þeirra tengingum við netið þá eru samskiptin við þriðja aðila komin út fyrir 

kerfið og ætti að auka öryggið á þeim búnaði sem er innan hússins með þeim vörnum sem 

viðkomandi kerfi hefur.[30] 

Mynd 16: GIRA KNX uppsetning á netsamskiptum[30] 

 

Með þessum kerfum eru notendur þó ekki eingöngu háðir samskiptum í gegnum „bus“ 

streng.  Free@home hefur að undaförnu einnig þróað sitt kerfi út í þráðlausar lausnir.[29] 

Það gerir þeim kleift að fjölga mögulegum viðskiptavinum þar sem kerfið hentar nú líka til 

uppsetninga í eldri húsnæðum. Hægt er að blanda saman „bus“ kerfinu og þráðlausa kerfinu 

eins og Mynd 17 sýnir og er þá jafnvel hægt að setja upp í viðbyggingu hús „bus“ tengdar 

einingar en uppfæra eldrihluta hússins í sama kerfi með þráðlausum samskiptum.  

 

Mynd 17: Free@home uppsetning, „bus“ og þráðlaus [31] 

Þráðlausu samskipti free@home vinna á Bluetooth og notast við „Mesh“ tækni, en slíkt 

hljómar mjög kunnuglega. Búið er að færa það sem var kallað hefur snjallbúnaður í kafla 1 

inni í free@home og þannig auka við kosti þess að velja kerfið. 

Einnig er hægt að setja eingöngu upp þráðlausa hluta free@home. Eins og sjá má á Mynd 18 

má segja að sá hluti flokkist undir það sem talað var um í kafla 1, þ.e.a.s snjallkerfi.[31] 

 

 

 

Mynd 18: ABB free@home þráðlaus uppsetning[31] 

 

Kostir og gallar: 

Hússtjórnarkerfi eins og KNX eru mjög fullkomið og helsta hindrun þess hvað hægt er að 

gera er okkar eiginn hugur. Við getum leyst svo til allar helstu áskoranir við samþættingu 

heimilisins. Annar kostur við kerfið er að margir framleiðendur framleiða búnað undir KNX 

staðalinum. Notendur eru því ekki háðir því hvaða búnaður er valinn í upphafi, alltaf ætti að 

vera hægt að bæta við búnaði frá öðrum framleiðendum. Einn af kostunum við 

hússtjórnarkerfi eins og KNX er að hægt er að setja upp búnað sem talar við Dali og þannig 

hægt að setja upp Dali dimmanlega lampa.  

Með hússtjórnarkerfi verður heimilið að snjallheimili og tengist á netið ef þess er óskað og er 

þá stýranlegt frá tölvum, snjalltækjum eða skjám.  

Annar mikilvægur kostur við hússtjórnarkerfið er að þau eru flest framleidd af stórum 

framleiðendum sem eru þekktir fyrir gæði og hafa í gegnum tíðina verið þekkt fyrir 

áreiðanleika í rafkerfum heimila og umhverfis. Free@home hefur sýnt það að með því að 

bæta við þráðlausar lausnir eru þeir að undirstrika að kerfið sé í sífelldri þróun og þeir sem 

fjárfest hafa í því verði ekki eftirbátar í nýrri tækni. 

Vegna uppbyggingar kerfanna og mun minni samskipta við þriðja aðila má gera ráð fyrir að 

þessi kerfi séu mun öruggari en snjallkerfi. Aðgengi að hegðunarmynstri út frá samskiptum á 

milli búnaða er ekki deilt á sama hátt og í snjallkerfinu.   

Helsti galli kerfisins er kostnaður, hússtjórnarkerfi eru mun dýrari en hefðbundin raflögn. Ef 

um mjög flókið KNX kerfi er að ræða þá getur forritun verið kostnaðarsöm. 

Kafli 3  

Samanburður á snjallkerfi og hússtjórnarkerfi 

 

Helstu söluaðilar 

Við samanburð á þessum kerfum er gott að skoða hverjir eru helstu söluaðilar á hvorum 

búnaði fyrir sig. Hvernig verður neytandinn var við þetta framboð og möguleika sem til 

staðar eru?  

Hússtjórnarkerfi eru seld í heildsölum fyrir rafbúnað og í flestum tilfellum sér rafverktaki um 

viðskiptin. Algengast er að um sé að ræða heildar lausn fyrir húsnæði í upphafi byggingar 

eða við breytingar. 

Snjallkerfi má finna víða í hillum verslana, eins og t.d. Ikea, Elko, ásamt fleiri smásölum og 

miklum fjölda vefsíðna, Mynd 19 er dæmi um uppstillingu í verslun Elko.  

 

 

Mynd 19: Snjallheimili í verslun ELko Lindum 

 

Framboð af snjallbúnaði hefur ekki verið mikið í gegnum heildsölur og eru sumar jafnvel ekki 

enn komnar inn á þann markað. Þetta er þó að breytast og getur breyst mjög hratt ákveði 

heildsölur að fara inn á þennan markað þar sem úr miklum fjölda framleiðenda er að velja. 

Útfrá þessu má sjá að áreiti á notendur er mismikið. Þannig eru heildsölur meira með fókus 

á að sinna nýbyggingum og viðhaldi með samskiptum við rafverktaka. Söluaðilar snjalllausna 

auglýsa hins vegar mun meira í fjölmiðlum og eru því með beint áreiti á neytendur. Auk þess 

sem þeir eru staðsettir í hillum verslana og því aðgengilegri fyrir neytendur. Það getur haft 

eitthvað að segja að neytandi sem kaupir snjallbúnað til að prófa og sér mögulega 

árangurinn af því strax, horfi til þess að bæta smátt og smátt við snjallbúnaði.  

 

 

Samanburður 

Hússtjórnakerfi virðast ekki koma til greina nema á byrjunarstigum hönnunar eða 

framkvæmda. Best er að hanna byggingar frá grunni ef raflögnin á að byggjast á „bus“ 

samskiptum.  

Meira er því um að fólk í eldri húsnæðum fari af stað og setji upp snjallbúnað, byrji smátt og 

bæti svo við eftir því sem þekking, fjármagn, og áhugi leyfi. Hér kunna þó að verða 

breytingar á þar sem sveigjanleiki framleiðenda er að aukast og viðbætur fáanlegar til 

þráðlausrar uppsetningar á hússtjórnarkerfum. 

Við samanburð á kerfunum þá er í raun hægt að gera allt það sama í þeim, eftir mismunandi 

leiðum. Helsti munurinn liggur í uppbyggingu kerfanna.  

Hússtjórnarkerfi eru að mestu leyti „bus“ tengd og grunnurinn er líkari því sem hefur verið 

þ.e.a.s. rofi á vegg til að setja ákveðnar stillingar á ljósin.  

Snjallkerfið er byggt upp á stýringum frá tölvu, raddskipun, skjá eða síma í gegnum app 

viðmót. Snjallkerfi voru ekki hönnuð í þeim tilgangi að vera stýrt með rofa en neytendur hafa 

margir hverjir viljað halda í virkni rofans sem kallar á að hanna þarf nýjar lausnir. 

Þó að hússtjórnarkerfið sé fært um að gera sömu hlutina og snjallkerfin og öfugt þá eru þau 

hvort um sig með sína sterku hliðar.  

Einfaldara er að tengja saman ólíkan snjallbúnað í snjallkerfi og mun fleiri möguleikar að 

velja úr heldur en í gegnum hússtjórnarkerfið. Hægt er að fara út í búð og velja úr fjölbreyttu 

úrvali af snjallbúnaði sem hægt er að nota og tengja saman með öðrum snjallbúnaði. Skref 

fyrir skref geta notendur bætt við og aukið á snjallheimilið með því að tengja við þráðlausar 

lausnir. 

Hússtjórnarkerfið er flóknari lausn og betur til þess fallið að hafa rofa og hitastilla á veggjum. 

Í því felast meiri möguleikar á vali innlagna efna eða möguleikum til að falla að því innlagna 

efni sem til staðar er í húsum.  

Hússtjórnarkerfið krefst þess frekar að fagmenn annist uppsetningu vegna vinnu við 

rafmagnstöflu og almennt meiri tengivinnu búnaðar. Hægt er að byrja snjallvæðingu heimilis 

án þess að fara beint í tengingar í rafmagninu. Það er t.d. gert með því að skrúfa snjallperur í 

perustæði, setja upp app og þú getur slökkt eða dimmt með raddskipun eða appi. 

Öryggi kerfanna er nokkuð ólíkt eins og komið hefur fram. Hússtjórnarkerfi eru lokaðri kerfi 

sem deilir ekki jafn miklum samskiptum út á netið eins og snjallkerfin. Samskipti snjallkerfa 

við þriðja aðila, sem eru þó nokkur eru áhyggjuefni í vörnum þess kerfis. Á þetta verður að 

horfa og hafa í huga hvað framtíðinn ber í skauti sér hvað það varaðar.  Kerfin þurfa að 

standast tímans rás og taka breytingum miðað við þær hættur sem uppi eru á hverjum tíma 

fyrir sig. 

Hvar við kaupum búnaðin er þó alltaf okkar að vega og meta, t.d. hvort betra sé að kaupa af 

vefsíðu eða í heildsölu.  

Við viljum fjárfesta í búnaði sem nýtist ekki bara okkur heldur þeim sem á eftir koma og gerir 

húsnæðið eftirsóknarvert þegar kemur að sölu eigna. 

Kafli 4  

Uppsetning kerfa 
 

Framkvæmdir 

Við framkvæmdir á heimilum hvort sem um rafmagn eða aðra vinnu iðnaðarmanna er að 

ræða ætti alltaf að leita til fagmanna. Standi til innleiðing á hússtjórnarkerfi er líklegra að til 

þess sé valinn fagmaður. Ef um flókna virkni er að ræða þá er forritun gerð af þeim sem 

hlotið hafa til þess þjálfun og hafa til þess leyfi t.d. rafvirkjum eða tæknifræðingum. Til að 

forrita fullkomið KNX hússtórnarkerfi þarf að hafa vottun.[24] Minni kerfi eins og 

free@home eru þannig gerð að þau eru einföld í forritun og eru því aðgengileg fyrir rafvirkja 

að forrita eða notendur kerfisins.  

Snjallkerfin hafa verið á einhverskonar uppfinninga vegferð þ.e.a.s. hver og einn sem keypt 

hefur sér búnað og sett upp hefur verið að finna upp hjólið sjálfur. Þetta sést mjög vel á 

samfélagsmiðlum þar sem stofnaðar hafa verið síður til að skiptast á upplýsingum um 

mögulegar leiðir til að fá kerfin til að virka saman. Það eru því tækniþyrstir neytendur, oftast 

þeir sem eru með góða tölvuþekkingu eða menntun á því sviði sem hafa verið að ryðja 

veginn. Snjallkerfi eru í meira mæli að verða hluti af stærri framkvæmdum á heimilum og 

svo virðist sem sú vinna sé ekki nema að litlu leyti unnin af fagmönnum. 

Áhugavert er að skoða þá þræði sem til eru á samfélagsmiðlum um hvað menn eru að gera 

t.d. með rofa á veggjum.  Í einum slíkum þræði er spurst fyrir um hvort sleppa megi öllum 

rofadósum, hvort eitthvað sé bannað í þeim efnum en í viðauka 1 má sjá þráðinn og 

umræðurnar.  

Í stuttu máli þá eru aðilar í spjallráðinum sammála um að ekki sé bannað að loka til 

frambúðar rofadósum þar sem aðilinn ætlar eingöngu að stýra ljósum úr smarttölvu eða 

með raddskipun. Einnig telja þessir aðilar að ekki sé þörf á að gera ráð fyrir lögnum að rofum 

ef kostnaðurinn er mikil.  

Samkvæmt ÍST150 2009 grein 4.3 í kafla 4 þá skulu í öllum rýmum vera rofar á vegg skráar 

megin við dyr, sé því við komið. Við inngöngudyr í einstöku rými skal alltaf setja rofa, nema 

að önnur jafngóð lausn sé notuð (t.d. hreyfiskynjari). [32] Fullyrðingar aðila á þræðinum eru 

því ekki réttar og líklega eru þetta ekki fagmenn sem eru að gefa ráðleggingar. 

Í 2. málsgrein 19. grein laga um fasteignakaup nr 40/2002 kemur fram að búnaður fasteignar 

eða hluta hennar skal vera í samræmi við kröfur sem gerðar eru í lögum, stjórnvaldsreglum 

eða fyrirmælum sem í gildi voru þegar fasteign var byggð eða endurbyggð. Samkvæmt 18. 

grein sömu laga telst fasteign gölluð hafi seljandi sýnt af sér saknæma háttsemi. [33] 

Með þessu má telja mögulegt að skaðabótaskylda seljanda sé komin á með háttsemi sinni að 

hafa fjarlægt og breytt útfrá teikningum. Teljist það vera út af saknæmri háttsemi þá fellur 

úr gildi það ákvæði laganna um að gallinn verði að rýra verðgildi eignarinnar talsvert til að 

hægt sé að sækja skaðabætur. Verður því að teljast líklegt að seljandi verði að bera 

kostnaðinn við lagfæringu svo rofar séu á þeim stöðum sem þeir eiga að vera samkvæmt 

staðli.  

Út frá þessu má þá velta upp þeirri spurningu hvort að brýna þurfi fyrir kaupendum 

fasteigna að horfa eftir því hvort að rofar séu á veggjunum, eða hvernig stýringar séu á 

ljósum. Ef kaupanda finnst sniðugt að allt sé stýrt með „hey google“ en hvað gerist svo þegar 

tæknin hættir að virka og í ljós kemur að brjóta þurfi fyrir rofum, þá getur verið orðið of 

seint fyrir kaupanda að fara í mál og sækja þessa framkvæmd til seljandans.  

 

 

Hverjir hafa heimildir til að framkvæma 

Rafmagn getur verið dauðans alvara og mörg slys hafa orðið í gegnum tíðina af völdum 

rafmagns. Ef ekki er faglega gengið frá getur búnaður verið varasamur, jafnvel valdið 

snertihættu, útleiðslum eða í verstu tilfellum íkveikju. 

Samkvæmt e. lið 13. gr. Laga um öryggi raforkuvirkja, neysluveitna og raffanga nr. 146/1996, 

kemur fram að aðeins þeir sem hlotið hafa löggildingu til rafvirkjunarstarfa frá Húsnæðis- og 

mannvirkjastofnun mega bera ábyrgð á setningu, breytingu og viðgerðum virkja.  Með 

öðrum orðum er rafvirkjum einum heimilt að bera ábyrgð á þeim búnaði sem settur er upp 

innan heimila til að snjallvæða þau.[34] 

Með vísan í þessi lög þá er ljóst að á mörgum heimilum hefur verið farið inn á verksvið 

rafvirkja án þess að löggiltur rafverktaki hafi verið þar að baki til að bera ábyrgð á 

verkefninu.  

Ef eitthvað kemur upp, þá getur komið til ábyrgðamála og neytandinn getur glatað ábyrgð ef 

hann hefur ekki látið fagmann sjá um uppsetningu. 

En þá vaknar sú spurning að ef t.d. tölvunarfræðingur hefur farið inn á löggilt svæði 

rafvirkjans er þá ekki rafvirkinn inni á löggiltu svæði tölvunarfræðingsins þegar hann forritar 

búnað?  

Áhugavert er að velta þessu fyrir sér og eftir miklar leit að löggildingu fyrir tölvunarfræðinga 

hefur skýrsluhöfundur ekki fundið upplýsingar um löggildingu þeirra eins og til er fyrir 

rafvirkja. Rétt er því að staldra við og skoða málið á annan hátt.  

Telja verður að hlutverki tölvunarfræðingsins sé lokið þegar hússtjórnarkerfi og snjallkerfi 

eru keypt. Þegar við horfum til hússtjórnarkerfa þá er búið að forrita kerfið að mjög miklu 

leyti með það fyrir augum að sú þekking sem rafvirki hefur aflað sér í sínu námi sé nægjanleg 

til að forrita það sem eftir er. Ef um flóknari Hússtjórnarkerfi er að ræða þá þarf að afla sér 

aukinna réttinda eins og komið hefur fram t.d. við KNX forritun.[24] 

Hvað snjallkerfin varðar þá eru til lausnir og forrit ætluð neytendum jafnt sem fagaðilum. 

Búnaðurinn er orðin hilluvara verslana sem allir eiga að geta keypt og sett upp. Þó má teljast 

líklegt að í smáa letrinu standi að æskilegt sé að fagaðili sjái um uppsetningu. Forritun á 

búnaðinum er komin það langt að neytandinn á að geta skrúfað peru í perustæði og farið 

beint í appið til að kveikja, slökkva eða dimma. Lausnirnar koma úr mjög mörgum og ólíkum 

áttum og hefur þurft að hanna og forrita búnað til að gera ólíkum búnaði kleypt að tala 

saman. Í upphafi voru þetta mest Rasperry pi tölvur, en nú eru einnig á markaðnum brýr 

sem lesa inn búnað frá ólíkum framleiðendum og gera samskipti búnaða einfaldari. Þar er 

komin ný hilluvara fyrir verslunina og í raun hlutverki tölvunarfræðinsins lokið þar með. 

 

 

Rafvirkjun lögvarin iðngrein 

Samkvæmt lögum um raforkuvirkji, neysluveitna og raffanga nr.146/1996 eru löggiltir 

rafverktakar þeir sem annast mega allar þær breytingar sem gerðar eru á rafföngum 

húsnæða. [34]  

Það er því í höndum rafvirkja/rafverktaka að stuðla að öflugri endurmenntun til að sinna 

nútíma þörfum samfélaganna. Þörfin á endurmenntun eykst hratt með frekari eftirspurn 

neytenda eftir snjallari lausnum og gera má ráð fyrir að hönnuðir mannvirkja fari í meira 

mæli að hanna hús m.t.t. snjallbúnaðar. Rafverktakar þurfa að hafa þekkingu til að taka 

réttar ákvarðanir og gefa réttar ráðleggingar hvað þessi kerfi varðar. 

Samkvæmt áður sögðu er það nauðsynlegt fyrir rafvirkja að endurmennta sig til að taka þátt 

í breytingum sem þessum og þeim sem á eftir munu koma.  

Sá raunveruleiki sem rafvirkjar horfast í augu við er að viðhalda og bæta það sem búið er að 

gera. Þegar húsnæði sem snjallvætt hafa verið af frumkvöðlum snjallheimila ganga kaupum 

og sölum er áskorun að finna lausnir og leita leiða fyrir nýja eigendur sem ekki búa yfir sömu 

þekkingu og fyrri eigendur. 

 

 

Eftirlit 

Húsnæðis og mannvirkjastofnun annast eftirlit með löggjöfinni og samkvæmt lögunum eiga 

þeir að standa að úttekt á veitum í rekstri á hverju ári með úrtaki.[35] 

Þeim er heimilt að fela skoðunarstofum að sjá um eftirlit og úttektir á húsnæðum hvort sem 

um er að ræða ný eða gömul húsnæði. [35] 

Niðurstöður 
 

Grunnur að góðu heimili er stöðugleiki, öryggi og vellíðan. Þetta þarf að hafa í huga þegar 

farið er afstað í framkvæmdir hvort sem um er að ræða nýbyggingar eða breytingar á eldri 

húsum. 

Eftir að hafa kynnt sér muninn á snjall- og hússtjórnarkerfum, er það faglegt mat mitt að 

besta lausnin sé hússtjórnarkerfi sambærilegt free@home, Berker KNX-easy eða Gira KNX. 

Vega þar þyngst kostir hússtjórnarkerfis um stöðugleika. Samskipti milli eininga innan kerfa 

eru áreiðanlegri með „bus“ samskiptum og samskipti við þriðja aðila eru takmarkaðri. 

Framleiðendur hafa unnið að þróun og uppfærslu hússtjórnakerfa í áratugi. 

Snjallheimili bjóða uppá marga möguleika og skemmtilegar lausnir sem munu kom til með 

að aukast á komandi árum. Aðgengi og einfaldleiki í uppsetningu þessara kerfa mun verða til 

þess að þau verða stór partur af lausnum heimila. 

Við hönnun nýrra mannvirkja eða breytingu eldri þá er með þarfagreiningu og faglegri 

nálgun  hægt að spara mikla fjármuni og vinnu og ná fram góðum árangri. 

Heimurinn hefur minnkað eftir því sem internetið hefur þróast og framboð af vörum aukist. 

Því er aðgengi neytenda mun meira og nýjungar komast fyrr inn á markað en áður. 

Sú lína sem hefur verið til staðar varðandi það hvað almennur notandi rafmagns getur gert, 

eða leyfir sér að gera á heimilinu er að færast. Líklegasta skýringin er sú að áreiti smásala og 

árangur einfaldra uppsetninga á snjallbúnaði, auk fjölda youtube myndbanda, veita 

neytendum sjálfstraust til að fara lengra og lengra. Þetta á í raun ekki bara við um rafmagn 

heldur einnig aðrar lögvarðar iðngreinar. 

 

Mynd 20: Dæmi um sölumennsku á netinu[36] 

Oftar en ekki eru neytendur að reyna að spara sér vinnulaun með því að gera hlutina sjálfir 

og oftar en ekki falla þeir fyrir gylliboðum á netinu. Eins og Mynd 20 gefur til kynna þá eru 

hlutirnir bara oft svo einfaldir að það þarf ekki fagmenn í verkið. Eða hvað? 

Kanna þarf hvort eftirlit þurfi að auka með eldri byggingum og breytingum á rafmagni 

heimila. Eðlilegast væri að fræðsla og upplýsingaráðgjöf kæmi frá eftirlitsaðilum. 

Með fræðslu, eftirliti og vel upplýstri faglegri umræðu, verða rafvirkjar að vinna að því að 

verja iðngrein sína. Slíkt gerist eingöngu með endurmenntun og tileinka sér þær nýjungar 

sem neytendum standa tilboða. 

Fagleg vinna, leiðbeiningar og upplýsingagjöf er það sem rafvirkjar þurfa að byggja á. Það 

mun greina þá frá þeim postulum sem í framtíðinni munu predika nýjungar og breytta tíma í 

eyru neytenda.  

Vel skipulögð vinna hönnuða, eigenda og rafvirkja er grunnurinn að því að kerfin virki sem 

best, uppsetning sé sem hagkvæmust og ánægjan sem mest. 

Lögverndaða iðngrein rafvirkjunar ber að standa vörð um og efla til að tryggja öryggi 

heimila, stofnana og vinnustaða. 

